
 KONTROL MOZIOA

genero-indarkeriaren biktimei laguntzeko programei dagokienez 

Reyes Carrere Zabalak, EH BILDU udal taldeko zinegotziak, Udalbatzaren Organo Araudiaren 98.
artikulua oinarri, mozio hau aurkezten du Udalbatzan azter dadin. Mozioa 2021eko uztailaren 12an
Zerbitzu Orokorren Batzordean aztertutako interpelazioaren ondorioa da.

JUSTIFIKAZIOA

Ekainaren 28ko Gizarte Kontseiluan Gizarte Ekintza Sailaren 2020ko urteko memoria aurkeztu zen. 
Beste errealitate batzuen artean, dokumentu honetan jakinarazten da atal honek urtero aktibatzen
duen Genero Indarkeriaren Biktimei Laguntzeko Programaren esparruan, iaz 443 emakumeri eman
zitzaiela arreta, aurreko urtean baino % 22,38 gehiagori, eta 443 emakume horietatik 216k eskatu 
zutela lehen aldiz laguntza hori. 

Baieztatu egin da aditu feministek aurreko hilabeteetan iragartzen zutena: konfinamenduaren 
ondoren, ezkutuan zegoen errealitate bat lehertuko zela; pobreziak eta prekarietateak 
indarkeriazko harremanetan jarraitzera behartuko zituela emakume asko eta krisiaren estres 
sozialak tratu txar fisikoak larriagotuko zituela, beste indarkeria mota batzuekin batera, hala nola 
ekonomikoa eta psikologikoa.

Aurkeztu berri den txostenean, datuek zehazten dute,  batetik, Generoaren Biktimei Laguntzeko 
Programan artatutako emakumeek denbora luzeagoa ematen dutela programaren barruan, eta, 
beraz, haien egoera ekonomiko, sozial, familiar eta pertsonala prekarioagoa dela. Eta bestetik, 
genero indarkeriaren ondorioz udal zerbitzuei lehen aldiz laguntza eskatzen duten emakumeen 
kopurua nabarmen igo dela ( % 22,38). 

Hala ere,  aurreko urteetako memorietako datuak errepasatzen baditugu, ikus dezakegu igoera hori
ez dela koiunturala, egoera pandemikoak bereziki zaurgarritasun-egoeran dauden emakumeei 
eragiten badie ere, zerbitzu hori eskatzen duten emakumeen  igoera konstantea izan dela azken 
urteetan, hurrengo taulan ikus daitekeen bezala:

Beraz, egungo egoera berezi honetatik harago, 2017., 2018., 2019. eta 2020. urteetako 
memorietako datuen interpretazioak agerian uzten du genero-indarkeria ez dela unean uneko 
gertaera puntuala, eta, udal-erakundetik modu eraginkorrean  aurre egiten saiatzeko, funtsezkoa 
dela ekintza eta programa egokiak bultzatzea indarkeria eragiten duten egiturazko kausei aurre 
egiteko. 

Horretarako, udal-esparruko esku-hartzeek helburu bikoitza  izan behar dute eta gainera, biak aldi 
berean landu. Batetik, helburu berehalakoagoa eta premiazko laguntza eskaintzen duena: 
Indarkeria jasan berri  duten emakumeei  laguntza eraginkorra ematea (psikologikoa, juridikoa, 
harrera-etxeak,  ekonomikoak, akonpainamendua). Eta bestetik, bigarren helburua, epe ertain eta 
luzerako begiradarekin: talde ahulenei (gazteak, adinekoak, emakume migratzaileak, prostitutak, 
etab.) eta, oro har, herritarrei zuzendutako prebentzio-programak. 

Helburu horiek lortzeko, programa hauetan inplikatutako sail eta langileei behar dituzten giza 
baliabideak, ekonomikoak eta  materialak eman behar zaizkie, emakume horiek jasaten duten 
egoeratik lehenbailehen ateratzen laguntzeko eta hurrengo urteetan egoera horiek errepika ez 
daitezen saiatzeko. Hala ere, nekez bete daitezke bi helburu horiek eraginkortasunez, Berdintasun 
eta Gizarte Ekintza sailetako programa askotan 2021ean aplikatutako aurrekontu-murrizketekin. 

Ildo horretan, Berdintasun Sailak egindako 2021eko Udal-aurrekontuen Analisia Genero Ikuspegitik
txostenean, informatzen du gastu eraldatzailea (Genero-desberdintasunaren oinarri diren 
oinarrizko egiturak apurtzen eta berdintasun hori erreproduzitzen duten mekanismoak 
desmuntatzen laguntzen duen gastu gisa ulertuta) duten programa garrantzitsu batzuek izandako 
murrizketaz. Txosten horrek ohartarazten du genero-eragina duten aurrekontuko 40 programetatik 
27k behera egin dutela; horietatik 14k  % 35 baino gehiago murriztu dira. Aipatzekoa da 
Berdintasun Sailaren kasuan, gastu eraldatzaile osotzat izanda, % 2,7 murriztu dela.

2017 2018 2019 2020
0

100

200

300

400

500

268
327

362

443

166 172 193 216 kasu totalak

kasu berriak

http://www.donostia.eus/
http://www.donostia.eus/
http://www.donostia.eus/


EH Bildu talde politikoa
Grupo político EH Bildu

Ijentea, 1 - 20003 Donostia
 Tel. 943481027  eh_bildu@donostia.eus-– www.donostia.  ehbildu.  eus   -

Hipotesi ziurrena da Gizarte Ekintza Sailaren hurrengo  memorietako  zenbakiek azken lau 
urteetako goranzko joerari eustea. Zentzu horretan, "eskaera gehiago, baliabide gehiago”  ez da 
aplikatzen ari Udal Gobernua, eta Gizarte Ekintzako zinegotzi delegatuak batzordean interpelatu 
ondoren emandako erantzunen arabera (edo, hobeto esanda, “ez erantzunen” arabera), ez dirudi 
gobernu honek genero-indarkeriaren biktima diren emakumeen eskaera eta beharretara 
egokitutako giza baliabideak, baliabide materialak eta ekonomikoak inbertitzeko asmorik duenik, 
etorkizun hurbilean azken urteetako goranzko joera hori jaisten has dadin.

Azaldutako egoera kontuan hartuta, behean sinatzen duen zinegotziak honako MOZIO hau 
aurkezten du:

 Udalbatzak hertsatuki eskatzen dio Udal Gobernuari genero-indarkeriaren biktima diren 
emakumeen laguntza-eskaerara eta beharretara egokitutako giza baliabideak, baliabide 
materialak eta ekonomikoak eman diezazkiela Gizarte Ekintzako eta Berdintasuneko sailei, 
etorkizun hurbilean azken urteetako goranzko joera hori behera egiten has dadin. 

 Udalbatzak hertsatuki eskatzen dio Udal Gobernuari komunikazio-kanpaina bat egin dezala,
Gizarte Ongizatearen memorian jasotako datuen inguruan, 2020an Donostian izandako 
genero-indarkeriaren eraginari buruz, Donostiako gizartea errealitate horretaz 
kontzientziatzeko.

                  Donostian, 2021eko uztailaren 16an 

Reyes Carrere Zabala,

EH Bildu udal taldeko zinegotzia

